
70

No descriviö, perch’en affæto ignoti

I addii, che a seia avanti co-e so belle

I primmi eroi scangiavan: i rimoti

Boschetti, l’aia, e ciante, a luña e e stelle

Solo ëan presenti lô a-e promisse, a-i voti

De ritorno alternæ fra questi e quelle,

E a-i sospii, a-i patetici lamenti

A-e caresse, a-i abbrassi, a-i baxi e a-i centi!


71

Ma ô giorno da partenza ô fù de lutto

Nell’isoa, comme ô l’è in t’ûña çittæ

Quando sûccede ûn straordinaio e brûtto

Pubblico guao e uña calamitæ:

Ean tûtti in quello giorno e dapertûtto

Affliti fêua de moddo e desolæ!

Ma chi mai non aveiva intenerio,

E fæto lagrimâ l’ûrtimo addio?


72

Racconti da romanzo immaginai

Parriàn, non cose vee, vedde abbrassæ

Spagnolli e Indien da fræ e da amixi cai;

Cianze, comme figgiêu che han perso a moæ,

Selvaggi fei, che non han cento mai;

E infin, comme pe forza destaccæ

Tutti quanti co-a voxe e con a man

Dâse l’addïo ciù votte dä lontan.


73

S’ammiavan poi ne-i ûrtimi momenti

E dä spiaggia e dä nave driti in pê

Ancon pe ûn pesso mûtti e mâcontenti;

Fâla che Alonzo e ô so tristo conseggê,

Che paivan quæxi freidi e indifferenti,

E Martin, che ô l’aveiva Idia con lê,

Che in chêu a l’ûniva ô dôçe con l’amao

De lasciâ a patria e de seguî ô so cao!

